KONSTITUZIO-AUZITEGIAREN 179/1998 EPAIAREN LABURPENA
- Industria-arloaren funtsezko gunean, besteak beste, industria-sektoreen antolaketara eta industria-prozesuen edo fabrikazio-prozesuen araupeketara bideraturiko jarduerak eransten dira, bai eta, zehazkiago ere, industria-segurtasunaren azpiarloan, industria-instalazio- eta -establezimenduen segurtasunarekin eta haietan lantzen diren produktuekin erlazionaturiko jarduera publikoak, batik bat antolaketa eta garbitasuneko jarduerak (KAE: 203/1992, FJ 2.).
- Eginkizun-banaketa industria-segurtasunaren eremuan (KAL: 243/1994; 313/1994):
- Industria-segurtasunaren arloan kokatzen dira:
a) Industria-instalazio- eta -establezimenduen segurtasunarekin eta fabrikazio-prozesuen segurtasunarekin erlazionaturiko jarduera publikoak
b) Industria-produktuen segurtasuna
- Industria-segurtasunaren inguruko jarduera publikoak bi kontzeptu hartzen ditu:
a) Normalizazioa: arauketa teknikoen bidez, eskakizun batzuk zehazteko jarduera, hau da, industria-produktuek beren fabrikazio, merkaturatze, inportazio, salmenta, instalazio edo erabilpenerako bete behar dituzten eskakizunak zehaztea, funtsean pertsonen eta animalien segurtasun publikoa edo osasuna zaintze aldera. Gaur egun, jarduera hori benetan baldintzatuta dago, EEBtik datozen zuzentarau bateratzaileen gero eta garrantzi handiagoagatik.
b) Homologazioa: araudi horren betetzea kontrolatzeko jarduera, moten homologazioaren eta produkziorako adostasun-marken jaulkipenaren bitartez, kasuan kasuko saiakuntzak edo produkzioaren laginketazko begiztapenak egin ondoren, zer eta serieko produkzioa onartutako eredura egokitzen dela egiaztatzeko edo fabrikatzailearen beraren autoziurtapenen edo organismo kreditatuen ziurtapenen zinezkotasuna kontrolatzeko.
Azken finean, Espainian erabili nahi diren industria-produktuek eduki behar dituzten segurtasun-baldintzak ezartzea eta segurtasun-arau horiek betetzen direla ziurtatzea, printzipioz industria-segurtasunaren arloari dagokio eta hori produktuak Espainian edo beste herrialde batzuetan fabrikatzen diren alde batera utzirik.
Industria-produktu batean segurtasuneko ezaugarri teknikoak zehaztea eta neurri horiek betearazten direla kontrolatzea aldez aurreko zerbait da, zer orokorrago bat, eta, azken batean, jarduera komertzialaz besteko zerbait edo, zehazkiago, jarduera komertzialari buruzko jarduera publikoaz besteko zerbait; hori dela eta, Konstituzio-Auzitegiak (KA) ezetsi egin du Estatuaren auzia, hau da, “kanpo-merkataritzaren” eskumenaren barruan kokatzeko auzia, hain zuzen ere.
- Estatuak egotzirik dauka ahal arauemailea, eta, hori dela eta, “industria-segurtasunaren ziozko” arauak eman ahal izango ditu. Estatuari dagokio Espainian fabrikatu, inportatu edo merkaturatu nahi diren industria-produktuek bete behar dituzten segurtasun-baldintzak zehazten dituzten arauketa teknikoak ezartzea.
- Estatuaren eskumen horrek ez du salbuesten industriaren arloan eskumen esklusiboa duten autonomia-erkidegoek ere Estatuarenen xedapenen gehigarriak eman ahal izatea, baldin eta Estatuko legeriak bilatzen dituzten aginduak hausten ez badituzte edo xede horiek iristea eragozten ez badute.
- Autonomia-erkidegoei dagokie araudi hori betearazteko eskumena, eta, beraz, Estatuak ez du ahalmen beterazlerik industriaren arloan –eta zehazki, industria-segurtasunaren arloan– nazio-lurralde osoan.
- Autonomia-erkidegoen betearazpen-eskumenen barruan kokatzen da ziurtapena ere, hau da, produktu konkretu bati segurtasun-mailan Espainiako araudi homologoaren baliokidetzat balioetsi den araudi bat aplikaziokoa zaiolako ziurtapena edo, zehazkiago, produktu jakin bat herrialde jakin batean fabrikatua izan dela eta produktu-mota bati dagokiola egiaztatzea eta, bi inguruabar horien arabera, aplikaziokoa zaiola aldez aurretik baliokidetzat kalifikatu den arauketa bat, hau da, arauketa hori baliokidea izango dela, pertsonen eta animalien segurtasunari eta osasun eta biziaren babesari dagokienez.
- KAk ez zuen onartu “industria-segurtasuna “segurtasun publikoa” arloaren barruan sartzeko uzia (EKren 149.1.29 art.). KAren iritziz, industria-segurtasunak lotura berariazko eta estuago bat du “industria” gaiarekin. Arlo horretan eransten dira, azpiarlo gisa, industria-instalazio- eta -establezimenduen segurtasunarekin eta haietan lantzen diren produktuekin erlazionaturiko jarduera publikoak.
- Segurtasun-bermeei buruzko baliokidetza ziurtatzeko jarduerak, hau da, inportatu nahi diren produktuak lantzen diren Estatuetako arauen eta Espainiako arau teknikoen arteko segurtasun-bermeei buruzko baliokidetza ziurtatzekoak, berriz, industriaren arloan kokatzen ditu KAk, eta zehazkiago, industria-segurtasunaren arloan. (KAE: 313/1994)
- KAk ez du onartu “jarduera ekonomikoaren plangintza orokorraren arlo”an industria-produktuen normalizazio- eta homologazio-jarduerak txertatzea.
- Ez du onartu, era berean, 149.1.1 artikuluko eskumen-tituluan txertatzea, EKren 51. artikuluaren ingurukoan. Artikulu horrek Estatua ahalbidetzen du espainiar guztiek kontsumitzaile gisa dituzten eskubideen egikaritzan berdintasuna zaintzeko oinarrizko baldintzak araupetzera.
Industria-produktu, -ekipamendu eta -instalazioen segurtasun-arloko ikuskaritza-erakunde eta erregelamendu-kontrolari buruz (KAE: 243/1994; 313/1994):
Estatuak, bere arau-eskumenen indarrez, organismo horiek eduki behar dituzten ezaugarriak ezar ditzake, zer eta, besteak beste, haien beregaintasuna, haien kaudimen ekonomikoa edo haien kaudimen teknikoa ziurtatzeko, nahiz eta arau horiek ezartzean, araupeketa autonomikoa errespetatu behar duen.
Autonomia-erkidegoek ere administrazio autonomikoaren erakunde laguntzaile horien antolaketari eta barne-funtzionamenduari buruzko arauak eman ditzakete eta, batez ere, haiek egotzita eduki ditzaketen eginkizun betearazleei buruzkoak eta, haien artean, oso bereiziki, lurralde autonomikoan jardun nahi duten ikuskaritza- eta kontrol-erakundeei baimenak eman eta ezeztatzeko ahalmenari buruzkoak.
- Erakunderen batek autonomia-erkidego baten lurraldearen gainetik dagoen irismena duen jarduera bat garatu nahi badu, Estatuak, arlo horretan dauzkan arau-eskumenen indarrez, egokitzat jotzen dituen lurralde-mailako konexio-puntuak ezar ditzake, zehazteko zein autonomia-erkidegori dagokion baimena ematea.
- Ahal horrek, ordea, ez du ahalbidetzen, lurraldez kanpotasunaren arrazoi horregatik bakarrik, erakunde horien gaineko eskumena bere gain hartzera.
- Bakar-bakarrik kasu honetan onar daiteke egozpen estatala: erakunde horien gainean egikaritzen den jarduera publikoa zatiketari atxikita ez dagoenean, eta are kasu horretan, jarduera hori lankidetzako edo koordinazioko mekanismoen bidez burutu ez daitekeenean, baizik eta titular bakar bati egozteak bakarrik ziurta dezakeen homogeneotasun-maila bat eskatzen duenean, eta hori nahitaez Estatua izan behar da, edo hainbat autonomia-erkidegotako interes kontrajarriak bateratzeko gaitasuna duen erakunde batera jo behar denean.
- Autonomia-erkidegoei dagokie zehapen-espedienteak instruitzea, erakunde bati emandako baimena aldi baterako etetea edo behin betiko ezeztatzea eta haren erregistro-inskripzioa kitatzea. KAk baimenak emateko eta erregistro-bulegoa eramateko eskumenaren ezinbesteko osagarritzat balioesten ditu ahalmen horiek, eta autonomia-erkidegoei dagozkie.
- Autonomia-erkidego batek erabakiriko etendurak ondorioak izan ditzake erasandako erakundeak bere jarduerak egikaritzen dituen lurralde osoan, eta ez da zertan mugatuko etendura erabaki duen autonomia-erkidegoaren eremura.
- KAk Estatuari aitortzen dio, beraren araugintza-ahalen artean, eskakizunen salbuespen bat lortzeko erakundeek bete beharreko baldintzak arautzeko gaitasuna. Salbuespenaren egintza konkretua, dena dela, betearazpen doiko egintzatzat balioesten du, eta beraz autonomia-erkidegoaren eremura egozten du.
Estatu-erregistroak: Estatuak –nahiz eta ez duen betearazpen-eskumenik industria-segurtasunaren arloan– beharrezko irizten dituen erregistroak ezar ditzake bere eskumenak egikaritzeko, nahiz eta erregistro horiek araubide juridikoak autonomia-erkidegoak bere gain hartuak dituen betearazpen-eskumenak errespetatu behar dituen (KAE: 243/1994).
Posible da, Konstituzioaren arabera, Estatu osorako erregistro bakar bat sortzea, datu guztien zentralizazioa bermatuko duena, informazio eta publizitatearen ondorio doietarako.
Estatuak, erregistro bakarraren kudeaketan, autonomia-erkidegoen eskumen betearazleak errespetatu behar ditu, industria-segurtasuna itxuratzen duten jardueretan, eta hauek hartzen dituzte:
- Baimenak emateko ahalmenak
- Baimenak ukatzeko ahalmenak, eskatzen diren eskakizunak betetzen ez badira
- Erregistroan inskribatzea, eta ezeztatzea
- eta, oro har, autonomia-erkidegoen aldetik erregistroaren artatze eraginkorrari erasaten dioten guztiak.
